
Leo Poulsen

Edmund Joensen hevur 
verið tætt knýttur at verk­
ætlanini SALT líka síðani 
tankarnir um mentanarliga 
verkætlanin sá dagsins ljós á 
fyrsta sinni.

- Eg havi verið nógv tengd­
ur at SALT, og serliga havi eg 
stríðst fyri at fáa útvegað 
fígging til verkætlanina, sig­
ur Edmund Joensen.

Av tí sama er hann vorðin 
útnevndur sum good-will 
ambassadørur fyri SALT.

- Hetta merkir, at eg skal 
síggja aðrar møguleikar í 
verkætlanini, og í tí samban­
di verður serliga hugsað um 
cruise-vinnuna, sigur Ed­
mund Joensen.

Tað koma sum er nógv 
cruise-skip til Føroya, og av­
bjóðingin er so at fáa skipini 
at vitja í Suðuroynni.

- Í hesum sambandi verður 
eitt fólk sett á skrivstovuni 
hjá Sambandsflokkinum á 

Fólkatingi, sum skal kanna 
møguleikarnar, ikki bert á 
Tvøroyri, men í allari Suður­
oynni fyri, at fáa cruise-skip 
handan vegin, sigur Edmund 
Joensen.

Tað verður 32 ára gamla 
Marin Helena Hentze, sum 
sjálv er vágbingur, ið skal 
standa fyri hesum arbeiði­
num.

- Hon er sum skraddara­
seymað til hesa uppgávuna. 
Hon lesur í løtuni »globale 
studier« á Ålborg Universiteti 
í Keypmannahavn, og skal 
nýta kanningina sum spesia­
li, sigur Edmund Joensen.

Upplivingarvinna
Hetta merkir, at kannast 
skal, hvussu aðri býir og 
onnur lond handfara hesa 
vinnuna.

- Skulu vit undir hesa 
vinnuna, mugu vit vita, hvus­
su arbeitt verður aðrastaðni. 
Hetta kundi skapt eitt grund­
arlag undir nýggjum inntøk­

um í Suðuroy, sigur Edmund 
Joensen.

Og tað er serliga í samban­
di við SALT verkætlanina, at 
hetta stig verður tikið.

- Tað er jú ein stór kai 
framman fyri SALT bygn­
inginum, og tað kundi verið 
upplagt at skipa fyri mentan­
arligum upplivingum í sam­
bandi við SALT verkætlan­
ina, sigur Edmund Joensen.

Hann vísir á, at føroyingar 
fáa lutfalsliga lítið burtur 
úr teimum mongu cruise-
skipunum, sum koma 
hendan vegin.

- Tað er stórur munur á, 
hvussu nógv meira norð­
menn og danir fáa burtur úr 
teimum cruise-skipum, sum 
koma í norskar og dansk­
ar havnir, og vit eiga at fáa 
meiri burtur úr hesum skip­
um eisini, sigur Edmund 
Joensen.

Verkætlanin SALT hevur 
annars fingið eitt skot fyri 
bógvin, tá nevndin sá seg 

noydda av avlýsa lisitatión­
ina herfyri.

- Tað hevur víst seg neyð­
ugt at endurskoða verk­

ætlanina, og byggja í teirri 
hóskiligu stødd, ið pengarnir 
røkka til. Men eitt er vist: 
Verkætlanin SALT verður 

veruleiki, sigur Edmund Jo­
ensen, fólkatingslimur fyri 
Sambandsflokkin.

Leo Poulsen

Mikudagin var eitt mál - ella 
rættari tvey - fyri í Eystara 
Landsrætti, sum hesa 
vikuna hevur verið í Føroy­
um.

Bæði málini snúgva seg 
um servituttir, sum Tórs­
havnar kommuna hevur 
felt inn í sáttmálar av leigu­
trøðum, sum seinni eru 
keyptar frá kommununi.

Lógin stavar heilt afturi 
frá 1931, og ein av trupul­
leikunum er, at onkur hevur 
avtalu við amtið frá undan 
hesari tíðini. At trøðin so 

er farin í arv seinni, metti 
verjin hjá teimum báðum 
monnunum ikki broytti 
nakað.

Málið er fyrr roynt í 
Føroya Rætti, og tá fekk 
kommunan viðhald. Men 
mett hevur verið, at so mik­
ið av iva er í málinum, at 
vert er at royna tað í Eyst­
ara Landsrætti.

Talan er jú eisini um 
rímiliga stórar upphæddir, 
út við eina millión í part, so 
tað skal ikki so nógv til, fyri 
at fara víðari við málinum.

Bert fá vitnir vórðu førd 
í Eystara Landsrætti miku­

dagin. Christian Andreasen, 
ið var sakførari hjá teimum 
báðum traðarmonnunum, 
førdi eitt vitni, og Johan 
Lamhauge, ið var sakførari 
hjá Tórshavnar kommunu, 
førdi somuleiðis eitt vitni.

Í báðum førum var talan 
um fínjusteringar av frá­
greiðing, ið vórðu givnar í 
Føroya Rætti, ið feldi dóm 
21. desember 2011.

Ymsar treytir
Sambært øðrum traðar­
manninum vóru ikki somu 
treytir galdandi fyri traðir­
nar.

- Bróður mín seldi part 
av sínari trøð um somu tíð 
sum eg í 2006, og meðan eg 
mátti gjalda fjórðingsgjald 
til kommunnuna, var hetta 
ikki galdandi fyri bróður 
mín, greiddi annar av trað­
armonnunum frá.

Hetta helt hann vera 
undarligt, tí báðir seldu til 
sama keypara - KJ Contrac­
tors - um somu tíð.

Hann fekk eisini eitt 
grundstykki frámatrikul­
erað, men tá rindaði pápin 
einki fjórðingsgjald.

Fyrrverandi kommunu­
stjórin, Kjartan Kristiansen, 

var eisini kallaður inn og 
hann greiddi frá, at fyrst 
í 50-unum og kanska enn 
fyrr, gjørdist kommunan 
trek at lata leigutraðir og at 
selja traðir.

Christian Andreasen 
helt, at talan er um eina 
gráa sonu. Hartil er gald­
andi fyri annan av traðar­
monnunum, at leigusátt­
málin er undirskrivaður 
við amtið áðrenn lógin fyri 
kommunurnar kom í gildi í 
1931.

Hartil kemur, at nakrar 
av útstykkingunum als ikki 
eru seldar enn. Sakførarin 

vísti á, at eingin heimild 
finst í lógini frá 1931, at hein­
ta fjórðingsgjald inn, og har 
aftrat kemur, at hetta bert 
var galdandi í 10 ár eftir, at 
trøðin varð seld.

Johan Lamhauge, ið er 
sakførari hjá Tórshavnar 
kommunu, vísti á, at tað 
eru aðrar tíðir í dag, enn 
tað vóru í 1930-unum. Hann 
metti ongan iva vera um 
innihaldið í lógartekstinum, 
og at heimildin liggur í lóg­
ini.

Málið fellur til dóms í 
seinasta lagi 17. apríl.

Stríð um servituttar
Tveir trøðeigarar hava stevnt Tórshavnar kommunu, tí teir meta ikki, at teir eiga at gjalda 
kommununi fjórðingspart av søluprísinum av teimum trøðum, teir hava átt

Skal kanna cruise-
møguleikarnar í Suðuroy
Í heyst verður eitt fólk sett á fólkatingsskrivstovuni 
hjá Sambandsflokkinum, hvørs endamál verður 
at kanna møguleikarnar fyri at fáa cruise skip til 
Suðuroyar í sambandi við verkætlanina SALT

32 ára gamla Marin Helena Hentze skal standa fyri arbeiðinum


